
        
            
                
            
        

    
	КАЙСЫН КУЛИЕВ

	 

	НАРНЫ ҮЛГЭР

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1982 онд эрхлэн хэвлүүлсэн номыг 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	НАРНЫ ҮЛГЭР

	Цасан оргилт сүрлэг уулс

	Энгэрийн айлыг өнгийн тольдоно

	Цэрвүү бэлд нь өвс ургамал

	Эрдэнэ шиш нэлдээ ногоорно.

	 

	Ногоон тарвасын ягаан дотор шиг

	Наран туяарч баруунаа хэлбийнэ

	Хэлбийн доошилж алжаасан мэтээр

	Хөхрөх уулсыг даван гудайна.

	Буурал ээжийг, Азамат хүүг

	Байшин хашааг гэрлээр бүчнэ.

	 

	— Эмээ! Нар яваад өглөө.

	Энэ чинь хаана очдог юм бэ?

	— Тэр гэртээ харихаар явлаа.

	— Тэднийх хаахна байдаг юм бэ?

	— Тэртээх уулсын цаад талд гэнэ лээ.

	 

	Ийнхүү нарыг гадаанаа ирэхэд

	Инээд алдан, ээж нь тосоод:

	«Эвий, хүү минь

	Хаа байв?» гэнэ дээ.

	Хорвоог нар бүхэлд нь харж

	Хүүхэд багачууд, зүйлийн цэцэг

	Хөөрхөн шувуухайг ч алаг цооггүй

	Халуун илчээрээ дулаацуулаа шүү дээ

	Намжаа гэрэлд нь шувууд жиргэж

	Наран цэцгийн дэлбээ тэнийгээ шүү дээ

	 

	Бөмбөгөн ногоон тарвас томорч

	Бундан улаан сарнай жигдрээ шүү дээ

	Уулын мөс нь уясан хайлж

	Уудам хөндийг усаар цайлаа шүү дээ.

	 

	[image: бичвэр-г агуулсан зураг

Автоматаар үүсгэсэн тайлбар]

	 

	Нэлэнхий дэлхийг тойрох замдаа

	Наргиа жаалыг эмээтэйгээ

	Наадан баясаж хашаанаас гарахыг

	Барлаг илжиг тэргэнд зүтгэж

	Бахираа тахиа дээвэр дор суухыг

	Үзэж харснаа ээждээ наран

	Үлдээлгүйгээр тоочин яриа шүү дээ.

	 

	Сайн бүхнийг наран сонгож

	Сайхан гэрлээ соён мишээнэ.

	Саар бүхнийг наран ажиж

	Сүүдэр мананд цухалдан уурсана.

	Ай, ач минь үүнийг санаж,

	«Азаматаас сайн хүн үгүй!» хэмээн

	Алтан нарыг ээждээ хөөртөл

	Ажилд шамд, Азамат минь!

	 

	Өдөржин наран хүчээ шавхаж

	Өргөн хорвоог дулаацуулж өглөө.

	Хайрт ээжтэйгээ нойрсог, хөөрхий

	Харанхуй шөнө ч хүүшлэг, яамай.

	Цагаахан уул, шаргалхан гуа

	Цэвцийсэн арвай, цэнхэр тэнгис

	Номин ногоон ертөнцийг үзэн

	Нойрондоо наран зүүдлэг, яах вэ.

	 

	Үүр цаймагц наран ургаж

	Үүрдийн ажлаа давтаж эхэлнэ

	Айл хотлыг гийгүүлж эхэлнэ

	Амьтан хүнийг дулаацуулж эхэлнэ.

	Хат зөөлөнтэй болгоё гэх шиг

	Хад чулууг ч цоноож эхэлнэ

	Наргиа хүүг, настай ээжийг

	Ногооны газрын усан шуудууг

	Замд алхах илжгийг ч гэсэн

	Зөнд нь орхиж гомдоохгүй дээ.

	 

	Нар ямар ивээлтэй юм бэ!

	Нар ямар чадалтай юм бэ!

	Нар шиг чи ажиллаж сурсугай!

	Нар шиг чи ачилж явсугай!

	ХӨГЖӨӨНТЭЙ ҮЛГЭР

	Алим хөвгүүн

	Алаг шоргоолжийг

	Хонь хэмээн тууж

	Алтан шаргал элсийг

	Нуга хэмээн санаж

	Бэлэн сайхан

	Бэлчээсэн юм санж

	Тэгтэл хонь нь аандаа

	Тосоор гоожтолоо таргалжээ.

	Өдөржин элсэн дээр шүү...

	Үгүй мөн хачин аа!

	 

	Наргиа жаал

	Нарнаар хонио

	Хариулна.

	 

	Нэгэн өглөө

	Нөгөө хонь нь

	Зүггүй алга, хаачив?

	 

	Алим хөвгүүн

	Арвагар царцааг

	Аргамаг хэмээн унаж

	Ойлж одсон хонио

	Олж ирэхээр явжээ.

	 

	Аргамаг хөлгөөрөө

	Агсруулан тэлгүүлж

	Эрэлд гарах нь тэр...

	Ээ мөн хачин аа!

	 

	Аав нь

	Алимыгаа

	Чөлөө олголгүй нэхэж

	Чегемийн хавцалд гүйцэв.

	Хүлэг хэмээх царцаа нь

	Хүрхрээ өөд мацаад л

	Хөвгүүн алим түүнийг

	Хүйтэн усаар ундлаад л

	Хээ мөн хачин аа!

	 

	Гэгээ тасарсан хойно

	Гэртээ арай чуу

	Гэлдэрч харьжээ.

	Бүтэн өдөр агсагадсан хүү

	Бөх сайхан нойрсжээ.

	Царцаа буюу морь нь

	Цонхны тушаа ирээд:

	— Али-и-м! гэж

	Аргадан, дуудан янцгаажээ.

	Унтаг л даа, хөвгүүн

	Улаан нарнаар босоод

	Унах эзэн чинь болно

	Гайгүй шүү дээ, морь минь.

УСНЫ ҮЛГЭР

	Аргилсан ус чулуу цохин урсана

	Азамат хүү ам хамхилгүй ярина.

	— Унасан илжиг өгссөөр байхад

	Ус яагаад уруудсаар байна вэ?

	 

	Яагаад өөдөө явдаггүй юм бэ?

	Яриа ч дээ эмээ, учир нь юу вэ?

	— Жирэлзэх ус сулддаг юм уу,

	— Жаахан илжиг хүчтэй юм уу?

	— Балчир дудран ээжээ дагаад

	Бартааг тоохгүй өгсөөд байна даа

	Ээжээ дагасны ид шид үзүүлж

	Энгүй тэнхээтэй болдог байна даа.

	 

	— Энэ усны чинь ээж нь хаа байна?

	— Энэ рүү ирээд доошоо хар л даа

	Мөнгөн буурал уулын суганаас

	Цэнгэг усан бэл рүү товолзоно.

	 

	Довтолсон ус зогсолгүй урсана

	Долгилсон далайд ээж нь тосно.

	— Далай яаж таньдаг юм бэ?

	— Танилгүй яах вэ хүү минь, танина.

НОГООНЫ ҮЛГЭР

	Өлгий болсон мөчир намиа дээрээ

	Үдшийн бүрийгээр шувуу нойрсоно.

	Үүр хаяармагц тэд сэрцгээж

	Үлгэрийн дуугаа дуулан жиргэнэ.

	 

	Хаврын урь, номин хөх тэнгэрээ баясган

	Хөөрхөн шувууд жиргэн дуулна

	Ханагар уудам газар дэлхийгээр

	Хөгжилтэй дуу дамжин түгнэ.

	 

	Дэрвэлзэн жиргэх шувуухайнуудыг

	Аав минь тагтнаас дуудан байна.

	Дээвэрт тулсан модны навчис.

	Аминдаа бас шивнэлдэн байна.

	 

	Бөөн шувууд мөчрөөс дэрхийж

	Байшингийн цонхоор жирэлзэн орлоо

	Босоогүй хүү хөнжлөөсөө цухуйж

	Бужигнах шувуудыг анивчин харав.

	 

	Мөрөн дээрээ дэгдээхэйг суулгаж

	Үртэс талхаар зочлонгуутаа

	Тэдэнтэй хөгжилдөх хүүгээ ажвал

	Дэгдээхэйнээс ялгаагүй ч шиг.

	 

	Шувуу шиг бас мөчир унтаж

	Шүлэг нойрноосоо үүрээр сэрнэ.

	Өглөөгүүр тэр баяртай мишээж

	Үдэш болтол янзаараа л байна.

	 

	Номин огторгуйд, ногоон цонхоор

	Наран зугуухан дээшээ хөөрнө.

	Ай даа их баярлалаа, ногооны үлгэр минь

	Алимдаа зориулж зохиож шүү, чамайг.

	АЗАМАТ ХҮҮ, АЗАРГАН ТАХИА ХОЁР

	— Улаан залаатай азарган тахиа минь

	Унах морь минь бол, дороо зогсооч! гэнэ.

	Азарган тахиа байдаг хурдаараа

	Азамат хүүгээс дэгдгэнэн зугтлаа.

	 

	— Эмээ ээж ээ, морь минь даажигнаж

	Эрхэнд минь орохгүй ороолоод байх юм.

	 

	— Аргамаг хүлгээ барьж чадахгүй

	Адуучин байвал тусгүй шүү дээ.

	— Адуучин эр ч би биш

	Азарган тахиа ч муу биш

	Чиний зугтахыг уучлахгүй

	Чулуугаар нүүлгэж орхино шүү.

	 

	— Ай хүү минь сонсож бай

	Адуучин хүн чинь тэгдэггүй юм.

	 

	— Өндгөө хэзээ өгөх юм бэ?

	— Өндрийн мөс зузаарах цагаар.

	— Өө тэгвэл би түүнийг барьж чадах уу?

	— Өвлийн цастайд чадна байх аа.

	ЦАСНЫ ҮЛГЭР

	Хамаг юм цав цагаан

	Хангайн мод ч цав цагаан

	Харин яндангийн утаа л

	Хав хараар баагина.

	Хашаа хороо

	Хавтгайдаа цагаан

	Хав нохой

	Хашин илжиг хоёр л

	Цав цагаан дээр

	Хав хар үзэгдэнэ.

	 

	— Бударч байна шүү цас гэж

	Би нэг жаалд хэллээ.

	— Цас аа?

	— Тийм ээ, цас.

	 

	— Тэр чинь хаана байдаг юм бэ?

	— Тэнгэрт байдаг юм.

	— Тэнгэр чинь хаана байдаг юм бэ?

	— Тэнгэр тэнгэртээ байдаг юм.

	— Тэгвэл цасанд тоглоом бий юу?

	— Тоглоомтой байлгүй яах вэ

	Тэрийгээ харин өөрснөө хийнэ.

	— Цасанд нохой бий юу?

	— Цагаан нохой бас бий.

	 

	Манай цагаан хэмээх үлгэр

	Маш сайхан цас шөнө уналаа.

	Цавцайх цасан орвол

	Цайрах хонин сүрэг мөн.

	Цал буурал өвөөгийн минь

	Цагаан хэмээх үлгэр

	Манай ээжийн ч үлгэр

	Миний өөрийн ч үлгэр

	Мөн чиний ч үлгэр

	 

	Энэ үлгэр

	Тал, хөндий, уул

	Тосгон, суурин, хот

	Урт гудамж

	Уужим хашаа

	Өргөн зам

	Өндөр мод

	Өдөр, шөнө

	Өглөө, үдэш

	Орчлон хорвоог хамарсан

	Онцын сонин үлгэр билээ.

	 

	Цас орсоор

	Цас лавшсаар

	Цагаан хэмээх энэ үлгэр

	Цааш улам баяжсаар байна.

	ӨВЛИЙН ҮЛГЭР

	Хэн янгүй сонсоорой:

	Халтар янзага хаданд асаж

	Хатуу өвлийг ирэн иртэл

	Хангалуун сайхан амьдарч байжээ.

	Харин тэгтэл өвөл болж

	Хамаг өвсийг нь цас дарж

	Хавсарган жавар алгадаж гарахад

	Хоол тэжээл ч олддоггүй

	Хоноглох газар ч байдаггүй болж гэнэ

	 

	Халтар янзага тэгсэн чинь

	Хохь ганцаар юм сан тул

	Тэжээл хоолоор гачигдан

	Тэсгэм хүйтэнд тэвдэж байтал

	Ташуурдах салхи исгэрэн байж

	Түүнд хашхиран хэлэв гэнэ:

	 

	— Балчир чи минь одоо

	Баларч мэдэх нь байна шүү

	Нэн сайн сонсооч хө!

	Нэг танил минь хотод бий

	НэрийГ нь алим гэдэг юм.

	Одоохондоо тэр унтаж байгаа

	Очоод чи, тун сэмээрхэн

	Орох хаалгыг нь тогшоорой

	Тэр чамайг оруулах болно

	Тэгээд бас тэжээх ч болно.

	 

	За ингээд халтар янзага

	Заасан хот уруу очжээ.

	Замдаа сүрхий ядарч

	Зөндөө их өлсөж

	Зовж зүдэрсэн боловч

	Хөөрхөн алимын байшинг

	Хичээн эрсээр олжээ.

	 

	Цасан шуурга тачигнасан

	Царай муутай шөнө байлаа.

	Сэртгэр бяцхан эврээрээ

	Царсан хаалгыг нь тогшиж

	— халтар янзага байна би

	Харин чи минь танихгүй байх

	Даарч байна, өлсөж байна

	Дүү минь наддаа итгээч! гэжээ.

	 

	Алим хүү хаалгаа тайлж

	Арчгүй түүнийгээ гэртээ оруулж

	— Алив, цасыг чинь

	Арилгаад өгье, хөөрхий! гээд

	Ширвэгдэн айсан түүний

	Шөмбөгөр хоншоор дээр нь

	Халуун хацраа нааснаа

	Ногоон өвс өгчээ!...

	 

	— Өвөл, өвс хаанаас олов оо?

	— Үлгэрт шүү дээ энэ чинь

	Үнэмшихэд бэрх гайхамшиг

	Үлгэрийн сайхан нь болдог юм.

	 

	Дулаахан газар наадаж

	Дураараа хөөцөлдөн тоглож

	Дахин салахын аргагүй

	Дотнын андууд болжээ

	Аргагүй сайхан нөхөрлөж

	Адилхан ч юм шиг үерхэж

	Алим хүү, халтар янзага хоёр

	Анд нөхөд болжээ.

	 

	Тэгж байтал

	Тэнэгэр хавар болжээ

	Үлгэрт гардгаар биш

	Үнэхээр ногоо ургажээ.

	Найз нөхөртөө

	Сэтгэлийн үгээ хэлж

	Нярай халтар янзага

	Сүрлэг ууландаа буцжээ.

	 

	Тохь тух, хайр энэрлийг нь

	Тэр жаалын сайн бүхний нь

	Түр ч гэсэн халтар янзага марталгүй

	Тов тодорхой санаж явах болжээ.

	Өвлийн үдшээр зочлон ирсэн

	Үлгэр юүгээн

	Өндөрлөе хүү минь!

ЛЕЙЛЕЭГ БҮҮВЭЙЛЭХ ӨЛГИЙН ДУУ

	Ноёлог уулс хулдсан цас

	Нойрсож байна ууландаа бүүвэй, бүүвэй

	Ногоон чинар мод

	Нойрсож байна хашаандаа бүүвэй, бүүвэй

	 

	Цагаан өд шиг үүл

	Цайран нойрсов бүүвэй, бүүвэй.

	Цар нь дундраагүй сүү

	Цэлийн нойрсов бүүвэй, бүүвэй:

	 

	Халуун нар ч нойрсов

	Хамаг шоргоолж ч нойрсов бүүвэй, бүүвэй

	Хад чулуу ч нойрсов

	Хайртай наадгай чинь ч нойрсов бүүвэй, бүүвэй

	 

	Бүгд өглөө эртлэн босоод

	Шуугилдаж эхэлнэ бүүвэй, бүүвэй.

	Буянт ээж нь бяцхан охиндоо

	Шинэ дээл оёж байна бүүвэй, бүүвэй.

	 

	Харанхуйлж байгаа булан бүрийг

	Халуун наран гийгүүлнэ.

	Бяцхан лейлеэгээ зугаацуулан байж

	Буурал өвөө үлгэр ярина бүүвэй, бүүвэй

	 

	Салхивчаар сэнгэнэх салхиар

	Сонин зүүд орж ирнэ бүүвэй, бүүвэй.

	Сонин зүүд орж ирэхдээ

	Саарал муураас сэмхэн шүү дээ бүүвэй, бүүвэй.

	САЙН САНААТ ШОРГООЛЖНЫ ҮЛГЭР

	Мөчрийн сүүдэрт хадны завсар

	Зэрлэг ямаа дугнайн зогсохыг

	Зөргийн төдий нарийхан жимээр

	Мөчир үүрсэн шоргоолж хараад:

	 

	— Хөрш минь, чи юунд гуниглаа вэ?

	— Хөөрхий ишиг минь хүндээр өвдөөд

	Аргагүй их гай дайрлаа

	— Анагаах эм ч байхгүй биз дээ?

	 

	— Тилен нэртэй өвс байдаг гэж

	Тэр нэг хөгшин намайг ол гэв.

	Ишигний хэлэн дор түүнийг хийвэл

	Агшин зуурд л бие нь сайжирч

	Энхрий үр минь эдгэрэх юм гэнэ.

	 

	Анагаах шидтэй өвс юм гэнэ.

	Ай даа, яаж ч олдог юм билээ.

	— Өвсний нэрийг юү гэв ээ? Тилен гэв үү?

	— Үнэхээр зөв хэллээ, хонгор минь

	— Хорвоо дээр тийм өвс байдаг л юм бол

	Хайж олохоо андгайлъя, чамд.

	Шоргоолжны мэдэхгүй тийм ургамал

	Өргөн дэлхийд үгүй шүү дээ.

	Үр төл чинь өвчингүй болно.

	Өөрөө чи зовлонгүй болно.

	 

	Харанхуй шөнөөр шоргоолж явж

	Хайртай үрсээ бодон бодсоор

	Хамаг сэтгэлээ зовоон зовоосоор

	Хүнд өвчтэй ишгэнд туслахаар явжээ.

	Тусал! гэж навчис түүнд шивнэнэ.

	Тусал! гэж өвс ногоо шажигнана.

	Тусал! гэж өчүүхэн цох шогширно;

	Тусал! гэж алаг дэвхрэг шаргина.

	Өндөр уулс харанхуйлж

	Өмнөх замыг мухарлав

	 

	Бяцхан ишиг боссонгүй

	Бусад нөхөд нь таньсангүй.

	 

	Улаан нар ч нар биш

	Ургах жаргахыг нь ялгах биш

	Сайхан юм гэдэг болгон нь

	Сонин биш шиг санагдах болж.

	 

	Эцэхийг мэддэггүй шоргоолж

	Эмээ ээжийгээ яаран сэрээж

	Дүлий чихэнд нь амаа тулгаж

	Дөжрөм чангаар ийн хэлэв:

	 

	— Тилен хаа ургадгийг мэдэх үү, та?

	Тилен гэдэг агь биш, өвс шүү дээ!

	— Тилен гэнэ ээ! Уучлаарай, би чих хатуутай..

	Ээ саналаа, чи багадаа хүндээр өвдөж

	Ид шидтэй тэр өвсөөр сэхсэн билээ.

	Алс тэртээ Тирменлийн хотгор луу

	Ачит эмээ чинь надтай цуг явсан юм.

	Цагаан хадны ёроолд хөгшин царс байлаа

	Царсны доорх үндсэнд тилен ургасан байлаа

	Гурван өдөр, гурван шөнө хоёулаа

	Ганц ч амралгүй алхсан юм даа, тэгэхэд гэв.

	 

	Явж үзээгүй харь нутгаар

	Явган шоргоолж хэцүү замд гарлаа.

	 

	Шоргоолж нэг ч сууж амарсангүй

	Шарах нар, цутгах бороонд цохиулж

	Нойр хоолгүй, нэг ч амралгүй

	Үүр цүүрээр, үдэш шөнөөр

	Унан тусан яваад л байжээ...

	Гурав дахь өдрөө зорьсон газар

	Гоц сайхан тирменлид хүрвэл

	Дүнхгэр цагаан хад харагджээ.

	Дүнсгэр царсны ёроолд тилен ургажээ.

	 

	«За ингээд яадаг билээ?!

	Зорьсон юмаа оллоо ч гэсэн

	Хэрхэн яаж ишгэнд хүргэх вэ?

	Хэрэв тэгээд аврахгүй бол яах вэ?» гэж

	Хэрсүү шоргоолжны

	Сэтгэл түгшив.

	 

	Тэгтэл шоргоолж хэрээг харж:

	— Хүүе хэрээ гуай, түргэн нааш ирээч!

	Хөөрхөн ишиг текелид үхлүүт байна.

	Алс хязгаар нутгаас анагаах эмийг оллоо

	Аваачиж та үүнийг өгөөд

	Аюулт өвчнөөс ишгийг

	Аварч өгөөч, хэрээ гуай! гэжээ.

	 

	— Тонил цаашаа, бүү дэмий донгос!

	Тун сайн хоол хэрэгтэй байна, юун өвс!

	Тийм хол би яаж нисэх юм бэ?

	Тэнхээ тасрав, хоол аль! гэж хэрээ хэлэв.

	 

	Алтан хараацай нисэхийг шоргоолж харж

	— Ай сонсооч, аюулт гайг арилгаач!

	Текелид бяцхан ишиг маш хүнд байна.

	Түүнд энэ өвсийг хүргэж өгөөч!

	 

	— Тэгье, түргэн хүргэж чадна

	Тэр өвс чинь хаа байна вэ?

	Түүнийгээ нааш нь өг! гээд

	Ид шидтэй өвсийг алтан хараацай авч

	Энгүй хөх тэнгэрт халин оджээ.

	 

	Ядарч туйлдсан шоргоолж

	Яггүй бэрх замаараа буцаж

	Гурван өдөр, гурван шөнө явж

	Гацаа текелид эгж иржээ.

	 

	Эрх ишиг маань эрүүл болчихсон

	Эхээ дагаад нугад бэлчинэ.

	Эрэг рүү тонгойж горхиноос ундлаад

	Энд тэндгүй хад дамжина.

	 

	Ах минь та хайрт хүүг минь

	Аюулт үхлээс аварлаа!

	Насан буурал болтлоо манайд суугтун!

	Найртай сайхнаар асран тэжээе, таныг!

	 

	Ишгэнд гэгээ хосгүй сайхан

	Эгэл ус сэрүүн, ургамал амттай

	Энэ дэлхийн эрхэм эрдэнэ

	Эгэл амьдралыг наран гийгүүлэхийг сая мэдрэв.

	 

	Сайн санаат шоргоолж тусалсан болохоор

	Сөгдөж өмнө нь хүндлэлгүй яах вэ.

	Гай дайрсан нөхрөө орхидоггүй хүнд

	Гагцхүү энэ үлгэрээ өргөн барив.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

